
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA (COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.

Nandritry ny fihaonana tamin’ny Lehiben’ny faritr’Itasy dia kaominina ambanivohitra roa no niantefan’ny safidinay, dia ny kaominina ambanivohitra Soamahamanina ary ny kaominina ambanivohitra Analavory. Mikasika ity farany ity dia ny fokontany Ankonabe no nosafidinay manokana hanaovana ny fanadihadiana. Io fokontany io dia ahitana mponina marobe isaky ny kilometatra totora-droa, manana harena betsaka, ahitana karazana foko samihafa ka mandrafitra ny mponina ao aminy, ao ihany koa no ahitana taha tsy fahaiza-manoratra sy mamaky teny be indrindra ary farany dia ao koa no ahitana fampiasana manotolo ireo tany teo ambany vahohon’ny mpanjanaka teo aloha.

Ny faha-efatry ny volana aprily, alohan’ny handehananay hamonjy ilay toerana voafidy hanaovana ny fanadihadiana, dia nanantona ny biraon’ny kaominina aloha izahay nanao fitsidihana am-panajàna ka ny Lefitra voalohan’ny Ben’ny tanàna no nandray anay sy nampahalala anay fa efa ny omalin’io no efa niandry ny fandalovanay izy ireo raha araka ny fandaharam-potoana natao hanaovana ireo fanomanana ny fifandraisana. Satria sendra andro tsena izahay dia tao Analavory ny filohan’ny fokontany Ankonabe. Nisy mpiasan’ny kaominina iray niangavianay ny hampandre azy ny fahatongavanay ka dia tonga namonjy anay izy. Izany rahateo no nahafahanay namerina ny fandaharam-potoan’ny fitsidihanay ny fokonolona. Naniry tokoa izahay ny handeha ho any an-tanàna ny androtr’io, saingy nangataka taminay kosa ny filohan’ny fokontany ny hiandrasana ny ampitso mba hahafahany miomana sy manangona ireo olona hanatrika. Nanohy ny resadresaka nifanaovanay tamin’ny lefitry ny Ben’ny tanàna ary izahay, ka nahazo sy nizaha ny drafitra fampandrosoana ny kaominina (PCD) sy tahirin-kevitra hafa, izay nandaniana ny folak’andro manontolo.

Iray amin’ireo fokontany 21 mandrafitra ny kaominina ambanivohitra Analavory i Ankonabe. 10 km avy eo atsimo-andrefan’ny kaominina no misy azy. Mihazo ny lalam-pirenena 1Bis aloha eo amin’ny 7 km eo rehefa izany dia mandray lalan-tany sahabo ho eo amin’ny 3 km eo ho eo izay vao tonga ao an-tanana. Ampahany lehibe be ihany amin’ny velaran’ny fokontany no tafiditra ao anatin’ny tany voafaritry ny mpanjana-tany antsoina hoe GOHIER. Tamin’ny taona 2005 dia niisa 5471 no isan’ny mponina. Miparitaka any amin’ireo tanàna 12 manorina ny fokontany ireo mponina ireo. Azo lazaina ho mifanakaikikaiky daholo ireo tanana ireo.

Ny 5 aprily taona 2006 no natao ny fihaonana voalohany tao amin’ny biraon’ny fokontany. Saika nahitana solo-tena tao avokoa ireo tanàna 12 ka misy ireo ray aman-drenin’ny tanàna, ao koa ireo olona tsotra. Lehilahy 30 ary vehivavy 2 (ESTHER et RAZAFINDRAZAY Berthine) no nanatrika ny fivoriana. Saika hita tao avokoa ny solo-tenan’ireo foko tsirairay. Taorian’ny fialan-tsiny noho ny fahataranay dia nohazavaina tamin’ny mpanatrika ny anton-dia sy ny tanjon’ny fanadihadiana. Nisy tokoa ny fanampian’ny filohan’ny fokontany ary nifanojo tamin’ny filanay izany.

Trano vita biriky iray sy katsaka miaha

fampiasana ireo tany

Mampiavaka an’Ankonabe ny tranony

Tantara kely iray … 

Maromaro ihany ireo olona efa zokin-jokiny izay tsy nety nanome anay ireo anarany anefa nitantara taminay ny tantaran’ny tanàna. 

Tany amin’ny faram-paran’ny taona 1930 tany ho any, ny fambolena ireo hazo manome menaka « aleurite » dia tena nampidi-bola betsaka. Teo ho eo amin’ny tany mirefy 1.900 Ha no nambolen’Andriamatoa Camille Jules GOHIER tamin’ny taniny. Ny tanànan’Ankonabe moa dia tafiditra ao anatin’ireo ampahany 6 tamin’ny farim-pambolen’io mpanjana-tany io. Taloha koa dia tafiditra tao anatin’ny faritra Ankonabe ireo fokontany roa Amparihy sy Andranomavo. Tamin’ny taona 1980 dia 6000 ka hatramin’ny 7000 ny isan’ny mponina amin’ireo tanàna telo ireo. Mifangaro amin’ny tantaran’ny farim-pambolen’ny mpanjanaka taloha ny tantaran’ny tanàna. Ny fahombiazan’ny asan’Andriamatoa GOHIER dia niankina betsaka tamin’ireo mpiasa be dia be izay niasa hoan’ny fari-mpamokara. Mba afahany mamboly ny taniny, dia nampiasa tetika henjana momba ny fifindra-monina izy ka namporisika ny fahatongavan’ireo mponina avy any amin’ny faritra maro teto Madagasikara honina sy hiasa amin’ny taniny. Misy ambaratonga telo ny fahatongavan’ireo olona ireo : ny andiany voalohany dia tany amin’ny taona 1940 tany ho any ka ny foko Antandroy avy any atsimo no tena betsaka, ny andiany faharoa, tamin’ny taona 1960, taona tena nampiroborobo ny fambolena « aleurite » ary ny fahatelo farany nandritry ny taona 1970. Niteraka fiforonan’ny tanàna izany ka anisan’izany Andranonatoha, izay fonenan’ny Antandroy ranofotsiny, tanàn’Anjiro onenan’ny Betsileo. Betsaka tamin’ireo mponina no efa nanomboka nanao fasana tao Ankonabe tamin’izany fotoana izany. Marihina fa efa nisy mponina ihany tao an-toerana talohan’ny nahatongavan’ireo andiana mpifindra-monina ireo. Nandritry ny taona 1923 dia tsy maintsy nanao raharaham-pihavanana tamin’ireo Merina tao Bemasoandro (teo ambany fiahian’ny RALAIFOTSY) sy tao Ambatomenaloha (teo ambany fiahian’ny RAINISOAVELO) Andriamatoa GOHIER tamin’izany. Efa nanajary ireo tany moa ireo tantsaha ireo tamin’ny alalan’ny fambolena hani-kotrana (mangahazo, voanjo, katsaka). Tany amin’ny taona 1960 dia nahatratra 1800 ireo mpiasa niasa tao an-toerana. Araka ny voalazan’ingahy RAKOTOMALALA Raphaël, dia ahitana fifangaroan’ny foko ihany koa ny mponina any amin’ireo tanàna hafa.

Nanova ny toe-javatra iainan’ny mponina amin’ny andavan’andro ny fahazoan’ny Madagasikara ny fahaleovan-tenany. Nisy arak’izany dia dingana iray nantsoina hoe “teteza-mita” nankany amin’ny dingana nantsoina hoe “mitombina tsara”. Arak’izany dia tsy azo nialana intsony ny fakana tsikelikely ny tany ka nanomboka niseho tany amin’ny taona 1970. Nampirongatra io fakana ny tany io ny fandaozan’ny mpintantana ny farim-pambolena tamin’ny taona 1976 sy ny fahafatesan’ingahy GOHIER tamin’ny taona 1978. Tamin’ny taona 1982 dia nisy mpitantana iray vaovao tonga « handamina » ny toe-javatra saingy tsy nahafehy ireo mponina intsony tamin’ny fizarazarana ny tany hoan’ireo mpiasa tao taloha. Ny velaran’ny tany azon’ireo naka izany no mamaritra ny sokajy misy azy. Voalohany aloha ny toerana misy azy teo amin’ny fitondràna ny « fahefana » tao amin’ny farim-pambolen’ny mpanjanaka taloha ary manarak’izany dia ny finiavana sy ny fahasahiana noraisin’ny tsirairay. Arak’izany dia ireto avy ireo sokajy fototra nisy:

· Ireo olona akaiky ny mpanjanaka (tanan-kavanany, mpiasa an-trano, mpamily, ny mpibaiko) saika Merina avokoa ny ampahany betsaka amin’izy ireo, manana ny tany tsara indrindra na amin’ny velarana na amin’ny fahalonaky tany.

· Ireo olona izay manana sata manokana toy ireo « olona manan-kaja » (ohatra ireo Dadilahy na Olobe hoan’ny Antandroy) hoan’ny foko rehetra dia samy nahazo ny anjarany daholo. Ireo olona ireo moa dia manana « fahefana manokana » ao anatin’ny sokajy misy azy (tarika na fianankaviana). Tsy dia betsaka loatra io tranga iray io. Mahazo ireo tany tsara ambolena koa izy ireo (tany mainty lonaka) 

· Ny ankabeazan’ny mponina indray, izay saika mpiasa avy ao amin’ny farim-pambolen’ny mpanjanaka, dia ny « fanadiovana ireo ala aleurite » no nahazoany tany. Samy naka tamin’ny tanina « aleurite » izay voadiony tamin’ny heri-tsandriny ny tsirairay.

Nohazavain’ingahy RAVELOMAHARAVO, betsileo iray avy any Ambohimahazo (Ambositra), 60 taona izy. Tamin’ny taona 1960 izy no tonga tao an-toerana ka mpiava no asany tamin’izany. Na dia efa tamin’ny taona 1976 aza izy no nitsahatra ka nisotro ronono dia tsy mba nahazo tany tao anatin’ny farim-pambolen’ny mpanjanaka sady tsy nety naka ihany koa izy nadritry ny fanadiovana ny « aleurite ». Amin’izao kosa anefa dia manana tany 6 Ha eo ho eo ka mbola tanim-panjakana ireo ary tanety ambany toerana. Efa nahazoany taratasy fanamarinana fananan-tany moa ireo tany ireo ankehitriny. Manana tanety 1 Ha fambolena vary koa izy. Betsaka no manana tranga mitovy aminy ireo tantsaha. 

Ireo fifandraisana misy eo amin’ny samy mponina 

Ingahy DAMA Pierre (Filohan’ny Fokontany) dia nanamafy taminay fa na dia eo aza izany rehetra izany dia mbola azo tsapain-tanana ny firaisan-kinan’ny mponina. Ingahy RALAIBOZAKA Rakotozandry kosa mahita fa « Saika amin’ny tranga rehetra dia eo amin’ny olona mitovy fihaviana no tena miseho ny firaisan-kina » Ho azy manokana dia nanakorotana ny fifandaminana nisy teo amin’ny mpiara-monina ilay fizarazana ny tany. Arak’izany dia hita miharihary fa ilay fizarazarana tany, taorian’ny fahafatesan’ny GOHIER, dia nanova toe-javatra nisy izay nananan’ny tsirairay andraikitra mazava, ary koa niteraka tsirim-pahantrana mbola misy hatramin’izao. Tamin’ny taona 2003, dia nisy fangatahana faobe fahazoana tany natao saingy lafo loatra ny sarany isan’ambaratonga dia najanon’ireo tantsaha ny fangatahana.

Ny fampiasana ireo harena ara-boajanahary 

Arakarak’ireo foko no mahasamihafa ny fandaminana ny faritra sy ny fampiasana ireo harena ara-boajanahary. Ireo Antandroy ohatra dia miavaka amin’ny fambolena hanikotrana sy sorgho, ny Betsileo indray dia sady mamboly hanikotrana no manao vary an-tanety. Ny Merina indray dia sady mamboly ireo vokatra rehetra ireo no mamboly anana sy légioma. Ny fitombon’ny isan’ny mponina dia niteraka tsindry eo amin’ireo harena ara-boajanahary. Rah zohina ny tantaran’ny mponina sy ny fahazoana ny tany dia tsikaritra fa ireo izay tsy afaka nahazo tamin’ny tany tao anatin’ny farim-pambolen’ny mpanjanaka dia lasa nanajary tanim-panjakana. Izany dia azo adika amin’ny fanajariana ireo kisilasila tena sarotra eny amin’ny tanety. Ny fomba fiasana ny tany eny amin’ireo sopirana (mangahazo, vomanga) no tena mampidi-doza sady tena ahiana. Ny fampiasana ireo tany hatrany amin’ny tampon’ny tanety sy ireo tekinika ampiasaina dia mahatonga ny fanotoran’ny fasika ireo tanimbary sy ny fanetsenan’ny bedana ny loharano. Ambonin’izany, dia miteraka fikaofan’ny riaka tena mandrava be miaraka amin’ny fihotsahan’ny tany mahatonga ireo lavaka io fisehoan-javatra io.

Eny amin’ireo toerana mbola tsy voazary dia rakotra karazana bozaka (hisatra) izay miantoka ny fiarovana ny nofon-tany. Tsy nisy olona na dia iray aza nanambara taminay ny fisian’ny doro-tanety toy ny any amin’ny faritra hafa kanefa hita ihany fa efa ngazana ny tany sasany. Noresahan’ireo tantsaha taminay koa fa efa miha-ritra ireo loharano izay ampiasaina amin’ny fitarihan-drano eny an-tanimbary. Tena misongadina ny fampiasana ny tany, izany no midika fa mihena ny faritra hanaovana sehatr’asa hafa na tetik’asa. Tsy misy intsony ny ala. Misy fiantraikany be eo amin’ny toetr’andro anefa izany, indrindra eo amin’ny tsy fisian’ny rotsak’orana, sy ny asam-pambolena arak’izany. Ny fahakaikezan’ny lalam-pirenena voalohany sy ny fahatongavan’ireo mpifindra-monina vaovao ihany koa dia misy fiantraikany goavana eo amin’ny tontolo ara-boajanahary. Ireo mpifindra-monina vao tonga ireo moa dia voatery manadio ireo tany makany amin’ny tampon’ny havoana sy tanety mba ahafahany mahazo tany, izany indrindra no mampitombo ny tsindry eo amin’ny tany.  

Fivoriana be fampahalalam-baovao 

Natombokay tamin’ny fanasana ireo olona handray anjara ny fihaonana voalohany. Tamin’ny voalohany dia tsy nisy nety « handray andraikitra amin’ny fitantarana sy ny fanaborahana ny heviny » ireo mponina, indrindra fa ny mahakasika ny tantara mifandray amin’ny tany sy ireo foko samihafa.

Rehefa afaka kelikely anefa, dia nahavita niresaka loha-hevitra maromaro ihany izahay : ireo sehatr’asa sahanina amin’ny andavan’andro sy ireo manaram-potoana, ny famarotana ireo vokatry ny fambolena, ny fahazoana findramam-bola (CECAM), ireo tetik’asa nangatahana sy ireo tsy nahomby niaraka tamin’ny Fandaharan’asa Tan-tsoroka hoan’ny fampandrosoana ny eny ambanivohitra (PSDR), ny fahazoana ireo kojakojam-pambolena ary ireo fitaovam-pamokarana. 

Nijanona ho matotra io fivoriana io. Ingahy RAKOTOMALALA Raphaël no niandraikitra ny fitananana an-tsoratra ny marim-pahatongavana sady nanamarika tao anatin’ilay fisy ireo izay nandray anjara tamin’ny fitenenenana. Raha atambatra dia 20 no isan’ireo mpandray anjara niteny saingy betsaka ireo nandray fitenenana tsy nanao afa-tsy namerina ny efa voalazan’ny namany. Ingahy RAVELOMAHARAVO izao dia nanantintratitra tamin’ny fisehoan-javatra misy ka hoy indrindra izy « Mihena ny velaran’ny tanimbary eto amin’ny fokontany, Tsy misy dikany intsony ireo vokatry ny fambolena ataonay satria ny vidin’ny vokatra eo am-pamarotana azy dia ambany dia ambany no andraisan’ireo mpanangom-bokatra azy. Samy manao izay saim-patany ireo mpanangom-bokatra dia mijanona ho sorona foana izahay. Hatramin’izao dia tsy hitanay izay hetsika mba ataon’ny fanjakana” Niezaka nitondra fanazavana tamin’ny mponina izahay mikasika izay kely fantatray : tsy misy fitsipika nomen’ny fanjakana aloha entina hampanara-penitra ny vidim-bokatra ary ny politikan’ny fanjakana koa dia ny fampahalalahana ny vidin’entana. Ingahy EDMOND izay avy any Ambodimanga koa dia namerina nanamafy fa taloha hono tsara ny fari-piainan’ny mponina saingy miha-mikorosy fahana izany amin’izao fotoana izao. Mbola notohizany hoe “tsy misy dikany intsony ny sandam-bola amin’izao fotoana izao ary ireo mpanangom-bokatra no tena mahazo tombotsoa amin’ny heri-ponay”. Ingahy RATSIMBAZAFY Bernard nilaza « Mamboly daholo ireo tantsaha, mivondrona ao anaty fikambanana tantsaha izy ireo kanefa tsy mbola misy vokatra azo tsapain-tanana eo amin’ny fanatsarana ny fari-piainany. Misy foana ireny andro natao hanentanana sy hanetsiketsehana ireny kanefa olona vitsy foana no mahazo tombotsoa amin’izany. Ankoatri’zay, niaraka tamin’ny fifindra-monina sy ny fitomboan’ny mpandova, dia lasa mihavoafetra ny fahazoana ny tany amin’izao. Tonga amin’izay ny fotoana tokony hivadihana fototr’asa hafa mampidi-bola kokoa, ohatra amin’izany ny fiompiana akoho manatody lava na fiompiana omby vavy be ronono. Tokony hanaraka ny fiovan’ny toetr’andro amin’izay. Ohatra hoe tsaratsara kokoa ny vidin’ny katsaka dia aleo mamboly katsaka »  
Taorian’ny fandraisan’ny rehetra fitenenana dia nisy olona iray namintina izay voalaza rehetra teo. Natao moa io famintinana io mba hampanan-kery izay rehetra voalaza teo anivon’ny fiaraha-monina. Arak’izany dia ireto avy ireo hevitra nivoaka tao : ny fitombon’ny mponina dia mametra ny fahazoana tany, mihena be ny sandan’ny ny vidim-bokatra, miharatsy isan-taona ihany koa ny vokatra miakatra, misy ireo tantsaha tsy manana tany sy tanimbary ao amin’ny fiaraha-monina, manana filàna koa ny olona amin’ny hisian’ny fiandraiketana ara-teknika sy teknisianin’ny fambolena mba ahafahana mahazo fahaiza-manao hambolena sy hazoana tombony tsaratsara kokoa ary mba hananana fifehezana tsaratsara kokoa ny famoaham-bokatra, ireo vato misakana an’ireo mpamboly antonontonony eo amin’ny fahazoana fampisamboram-bola any amin’ny CECAM, ary ireo hofan-tany lafo be. Nandritry ny fivoriana ihany koa no nahafahanay nahazo ireo karazana sokajy misy ary iza avy ireo azo anaovana ny fanadihadiana. Na dia teo aza izany, dia tsy nahavita nandrafitra ilay sarin-tany sosialy izahay satria tsy matoky ireo tantsaha amin’ny resaka fananan-tany.

Ny fiaim-pianana eo anivon’ny fiaraha-monina 

Miaina amin’ny fambolena sy fiompiana avokoa ny mponina. Mbola notazoniny hatrizao ireo sehatr’asa efa nataony fony mbola tao anatin’ny farim-pambolen’ny mpanjanaka, ka na eny ambany toerana na eny an-tanety dia samy anaovany izany avokoa. Mibahan-toerana ny fambolena hani-kotrana (katsaka, mangahazo, vomanga, ovy, saonjo, voanjo), atao miaraka amin’ny voly an-tanimbary io fambolena io hoan’ireo izay manan-katao. Vokatry ny tsindry amin’ny fahabetsahan’ny mponina dia manaitra tokoa ny fanajariana ireo kisilasila (tanety). Miovaova arakaraky ny toka-trano sy arakaraky ny foko ny paik’ady entina miady amin’ny fiainana. Etsy andanin’izany, ireo izay vao tonga dia tsy maintsy mampitombo ny veleran-tany voleny, hofainy na vidiany, ireo toka-trano sasany indray dia mirotsaka amin’ny fikaramana, ny hafa indray mitady fanampiana na tohana ara-teknika avy aty ivelany… Fa amin’ny ankapobeny, ireo lehilahy no misahana ireo asa mafy ary ny vehivavy kosa no manao ny fiavana, fanetsana,… ireo ankizy kosa dia manao raharaha araka izay tiany sy ny toro-marika omen’ireo ray aman-dreniny azy.  

Ireo asa fanao isan’andro 

Ingahy RAVELOMAHARAVO koa nanazava taminay fa ireo lehilahy no manao ireo asa mafy amin’ny alalan’ny fampiasana fitaovana toy ny angadin’omby (tsotra na miara-droa) sy ragiragy. Ry zareo arak’izany no miandraikitra ny fibaikoana ny omby hoan’ny fitanterana sy fizogana. Ny lehilahy ihany koa no miandraikitra ny fampiakarana ny vokatra na eo amin’ny fanaraha-maso ireo mpikarama na ami’ny fampandraisana andraikitra ny ankizy amin’ny asa an-tsaha na ny fanasana ireo olona hanampy amin’ny alalan’ny vali-tanana. Ireo vehivavy kosa no misahana ny fiavàna, ny fambolena, ny fikarakarana ny sakafon’ny mpiasa an-tsaha : sakafo, zava-pisotro, karama,. Ao anatin’ity sokajy ity no ahitana tranga amin’ny fahazoana fampisamboram-bola hoy ingahy RAKOTONIRINA José. Na izany aza anefa, dia iarahan’ny mpivady manapaka ny fandaniana rehetra atao amin’ny fanomanana sy ny fanatanterahana ireo sehatr’asam-pambolena.

Ramatoa RAZANAPAHATELOPOLO (55 taona, manan-janaka 7, mpifindra-monina avy any Ambositra) dia nitantara taminay fa tsy nisy nandia fianarana ireo zanany rehetra ireo satria tsy manana kopia fanamarinam-pahaterahana. Ilay olona tokony hikarakara ilay izy tsy nanao nefa efa nandoa ny vola rehetra ilaina amin’ny fanaovana taratasy izy. Mbola mila vola be vao vita ny azy 6 mianadahy, kanefa efa tsy manam-bola intsony izy ka lasa tsy maha-maika intsony ny fanaovana izany. Maniry izy ny mba ho lasa mpiasa birao ny iray amin’ireo zanany ary ny sasany ho mpiasa tany. Ny vola azo amin’izany dia ho ampiasaina hanofana tany.

Ingahy RAKOTONIRINA José, indray dia tompon’adraikitra ao amin’ny CECAM, nanazava taminay ireo anton-javatra mahatonga ny olona sahirana sy mahantra : ny fahazoana sy ny fanaovana taratasy fanamarinana fananan-tany, ny fitantanana, ny vidy sy famarotana ireo vokatra manoloana ireo mpividy entana (mpanangom-bokatra), ny tsy fahampian’ny fidiran’ny fifaneraserana sy fifandraisana amin’ireo manam-pahefana ary ny fanavahana sy fanavahan-tena ataon’ireo efa mahantra eo anivon’ny fiaraha-monina. Notantarainy taminay koa fa ireo Merina sy Betsileo no manana tanimbary fa kosa tanety fotsiny ny an’ireo Antandroy hanaovana voly hani-kotrana. Eo amin’ny 25 ara eo no salan’ny velaran-tany volena hoan’izy ireo ary saika ny foko rehetra dia manome vahana ny fandovan’ny zanaka lahy. Tsy mbola mahavita manao vary an-tanety tsara aloha ry zareo (misy olana eo amin’ny fiavàna). Amin’ny ankapobeny dia tsy mivarotra vary ry zareo eny fa na dia ireo manan-karena aza. Vokatr’izany, ny fidiram-bolan’izy ireo dia azo avy amin’ny vokatry ny voly an-tanety, ny vokatry ny fiompiana (omby, kisoa, akoho) ary avy amin’izany ihany koa ahazoan’izy ireo fahafahana manangona sy manao tahiry. Ny ambiny amin’ny vokatra no amidy any amin’ireo mpanangom-bokatra izay tonga matetika eo an-tanàna. Saingy ireo mpanangom-bokatra no mametra ny vidiny fa tsy mbola ireo tantsaha. Miteraka fahasahiranana anefa izany satria tsy afa-po ireo mpamboly ary ambany loatra ilay vidim-bokatra.  

Ramatoa RAZAFINDRAVELO Marie Angèle, dia betsileo vavy, efa 10 taona izy no nisaraka tamin’ny vadiny. Notantarainy taminay fa miaina miaraka amin’ny ireo zanany 5 mianadahy izy. Taoriana kely ny nisarahany tamin’ny vadiny dia nentin’ny anadahiny ho aty Ankonabe izy. Niasa tao amin’ny farim-pambolen’ny vazaha io anadahiny saingy tsy mba nahasahy naka tany nambolena ireo « aleurite » satria hono nisy ady sy korotana be tamin’izany. Tranon’olona nindramina sady tsy mipetraka eo an-tanàna no itoerany. Manao ampahatelony izy mba ivelomany ka androatokon’ny vokatra no omena ny tompon’ny tany. Ankoatr’izay dia mikarama an-tsaha isan’andro koa izy. Isaky ny hariva ihany vao mihinam-bary izy ary manonofy ny mba ho tafita amin’ny fiainana sy hanana tany kely hambolena ary trano izy.

Ireo olona tena sahirana dia ireo izay azo atao hoe tsy manana tany (tanimbary sy tanety) sady tsy manana omby na trano. Miankina tanteraka amin’ny fikaramana an-tsaha ny fiainany nefa vitsy ny azy ny zaza afaka miasa, tsy manana fitaovam-pambolena koa izy ireo. Saika vidina foana ny azy ny sakafo hohanina ary tsy mba mahazo fitsaboana akory izy ireo. Zara fa mahavokatra izy ireo ary saika lany hohanina avokoa izany. Mba ahafahany miahy ireo zavatra ilainy dia mampiaraka sehatr’asa isan-karazany misy ifandraisany amin’ny fambolena izy, ohatra amin’izany ny varotra hani-masaka ary ny varotra enta-madinika, eo ihany koa ny varotra ny vokatry ny rary. Manarak’izany dia mamboly ihany izy fa amin’ny velarana kely, ka na azy izany na hofaina na atao ampahany. Ankoatr’izay, dia mikarama an-tsaha any amin’ireo mpamboly Merina na Betsileo izy ireo izay mamboly vary tarihan-drano. Saika ireo vao tonga, ireo vehivavy irery (loham-pianankaviana) ary ny ankamaroan’ireo tantsaha no vokasik’io tranga io. Tsy mahavita mampianatra ny zanany any an-tsekoly izy ireo. Ankasitrahanay eto ny sasantsasany tamin’izy ireo nanaiky nihaona taminay sy nitantara taminay ny fiaim-pianany. Tsy dia hita loatra ny mampiavaka ireo raharaha sahanin’ny lehilahy sy ny vehivavy. Na izany aza dia mbola ny vehivavy ihany no miandraikitra ny fikarakarana ao an-tokatrano rehetra ao anatin’izany ny fakana rano sy kitay. Mikarama foana isan’andro ny mpivady na ireo efa maty vady. Tsy misafidy asa izy ireo, rehefa mahita asa dia izay no tena zava-dehibe. Lasa laharam-pahamehana io adidy io ankoatry ny sehatr’asa sahanina amin’ny andavan’andro sy ireo manaram-potoana izay mbola tsy maintsy sahaniny. Ireo asa mikasika ny asa eny an-tanety dia iarahan’ny mpivady atao miaraka amin’ireo ankizy efa afaka miasa ao an-trano.

Ramatoa RAZAFINDRAMANANA Blandine (Betsileo, nisara-bady tamin’ny RAVELOMAHARAVO), dia miara-mipetraka amin’ireo zanany mirahavavy sy ireo zafikeliny 2. Nisaraka tamin’ny vadiny efa ho 15 taona izay, sady tsy manana afa-tsy tany kely fotsiny no tsy mamokatra akory izy kanefa mbola misisika mamboly eo ihany, sitrany ahay hono misy ho raisina na dia kely fotsiny aza. Manoloana izany toe-javatra izany dia tsy mahavita miaina araka ny tokony ho izy intsony izy. Manana trano efitra iray izay naoriny izy. Sady tsy manana omby izy no tsy manana akoho koa. Mikarama isan’andro izy sy ireo zanany mirahavavy. Amin’ny fotoan’ny maitso ahitra no tena sahirana izy satria eo vao tsy manome fanampiana ho azy ny vadiny taloha nefa manohy izany izy ankoatr’io fotoana io. Arak’izany dia sady mitady karama an-tsaha izy ireo no misahana ny famboleny. Anaovany voly an-tanety ilay taniny saingy 2 volana ihany no mihinana ny vokatra miakatra eo izy ireo. Amin’izao ny manahirana ny sainy dia ny fiantrehana ireo filana fototra hoan’ny fianankaviany ary faniriany ny hisian’ny fahampiana ara-tsakafo. 

Ingahy BERAMANA, dia Antandroy, ary miara-miaina amin’ny vehivavy Merina iray nanomboka tamin’ny taona 1982. Tamin’ny taona 1976 no nahatongavany tao amin’ny faritra, nandeha irery, nanantena tamin’izany fa hahita fivelomana tsara satria nolazaina taminy fa lonaka ny tany any Ankonabe, ary tsara ny karama no ahazoana tombony. Najanony tany Androy aloha ireo vady aman-janany saingy tsy hitany intsony mandrak’izao. Vao nanomboka izy dia nahita asa mpiambina orin’asa. Noho ny loza nahazo azy anefa dia tsy afaka nanohy ny asany intsony izy, tany kely avy ao amin’ny farim-pambolen’ny vazaha no mba azony avy eo. Trano kely vita amin’ny gony sy hazo no ipetrahany miaraka amin’io vadiny io ary ilay vehivavy irery ihany no mikarama. Taloha kely teo dia manampy azy ireo Antandroy namany manome sakafo ho azy saingy efa nitsahatra izany efa ho 4 taona izay ary tsy fantany akory ny antony. Mahatsiaro ho hadinon’ny olona izy ireo sady navelan’ny olona ho irery. Mieritreritra ny hiverina any Androy izy raha vao mahita hoenti-manana ny amin’izany.

Ingahy RATSIMBAZAFY Jean Didier sy ramatoa RAFOLOARISOA, dia mpivady mbola tena tanora tokoa, avy any Ambatolampy izy ireo. 6 no zanak’izy ireo ary 11 taona ny zokiny indrindra. Ireo zaza roa farany dia tsy manana kopia fanamarinam-pahaterahana satria mila vola ny fanaovana izany ary lafo loatra ny sarany. Tamin’ny taona 1996 no tonga tao an-toerana izy ireo. Mbola lonaka ny tany tamin’izany saingy tsy mbola manana aloha izy ireo. 6000 ariary isan-taona ny hofan’ny tany mirefy 250m² ka ambolen’izy ireo katsaka, vomanga, mangahazo ary vary izany. 2 volana eo ihany dia lany ny vokatra ka voatery mikarama izy ireo amin’ny fotoana sisa. Mandritry ny volana septambra ka hatramin’ny volana oktobra dia manano sarotra ho azy ireo ny fahitana asa. Nahazo tombotsoa betsaka tamin’ny fifanampiana izy ireo sady mitantara koa fa nanampy azy ireo nanome sakafo hohaniny daholo ireo fianankaviana avy amin’ny tanàna kely hafa manodidina. Raha misy fahafatesana ao amin’ireny fianankaviana sahirana ireny dia manampy azy ny manodidina. Tamin’ny taona 2004 dia saika maty ramatoa fa nararin’ny tazo mahery. Amin’izao fotoana izao dia mbola mahatsiaro reraka ramatoa. Mbola mifandray amin’ny olona avy any amin’ny faritra nihaviany foana izy ireo amin’izao saingy mbola tsy afaka makany aloha. Milaza ramatoa fa tsy te-hiteraka intsony saingy tsy afa-manoatra manoloana ny vidin’ny fanafody fanabeazan’aizana. Maniry izy ireo ny hanangom-bola mba hividianana tany sy hiantohana ny fianaran’ny ankizy.

Misy amin’ireo mponina sasany kosa mba manamanana ihany, manana velarana misimisy amin’ny tanety izy ireo na ihany afaka manofa tany betsaka. Manana trano tsotsotra ry zareo saingy tsy manana omby na manana ihany fa vitsy ny isany. Mikarama an-tsaha na manao ampahany amin’ny tany koa no ataony. Afaka mividy vary ry zareo mandritry ny taona ary afaka mitsabo any amin’ny CSB ihany koa raha sendra aretina. Amin’ny ankapobeny, dia tsy mahay mamaky teny sy manoratra ireo olona ireo.  Ankoatry ny sehatr’asa itovian’izy ireo amin’ny tena sahirana dia mivarotra ireo vokatry ny fiompiana madinika koa izy ireo ary afaka mampanofa ny taniny amin’ny tantsaha hafa ao an-tanàna. Tsy misy mivarotra ny voka-bariny ny olona eny fa na dia ireo manan-karena aza. Na izany aza dia arakaraky vokatra miakatra no ivarotana ireo vokatry ny voly hani-kotrana. Raha sendra olana goavana izy ireo dia mivarotra ny ombiny. Ireo vehivavy kosa, ankoatry ny asa sahaniny any an-tsaha, no miandraikitra ny fitantanana ny hotely amin’ny fivarotana hani-masaka sy ireo tsena kely fivarotana enta-madinika. Ity manaraka ity ny tantaran’ny fianankaviana iray amin’ireo voalaza ireo.

Ingahy FAMENOA (Antandroy) sy ramatoa TSIANTERA vadiny dia nitantara taminay fa tsy manana omby intsony izy ireo amin’izao. Nanana omby miisa 28 izy ireo taloha fa namidy tsikelikely netina nandoavana fitsaboana nandritra ny aretina nahazo azy. Arak’izany dia manana aretina tsy sitrana intsony efa ho 7 taona izay ingahy FAMENOA. Tsy nifampiteraka moa izy roa. Ramatoa TSIANTERA irery no miasa ny tany sy miandraikitra ny fanaramana ny mpiasa. Mamboly hani-kotrana eo amin’ny velaran-tany antsasaka hekitara eo izy ireo. Misy ampahany betsaka amin’ny taniny (3 Ha) ampanofaina. 4 volana ihany no faharetan’ny vokatra miakatra dia tapitra. Ny loharanom-bolan’izy ireo izany dia izay azony amin’ny hofan-tany sy izay miakatra tamin’ny namboleny. Mifanaraka tsara amin’ny mpiara-monina izy ireo. Ny fanirian’izy ireo dia ny mba hanam-bola ampy entina handoavana ny fitsaboana an’i FAMENOA mba ho sitrana tsara izy.

Maromaro ihany koa ireo olona ao anatin’ny fiaraha-monina izay manana velaran-tany midadasika (indrindra fa ny eny an-tanety), manana omby mihoatry ny 30, manana trano vita biriky ary afaka manarama olona betsaka. Ankoatr’izay dia afaka mamokatra betsaka izy ireo ary afaka mivarotra ampahany betsaka amin’ny vokatra miakatra amin’ny voly hanikotrana, manana fitaovam-pambolena ihany koa izy ireo toy ny angadin’omby, ragiragy…. Manana kisoa sy akoho betsaka koa. Tsy mba mikarama ireo mpamboly ireo ary mampiasa ireo mponina sasany eo an-tanàna. Ramatoa RAZAFINDRAZAY Berthine dia nilaza fa zara fa miasa ireo vadin’ny mpanan-karena. Manana fotoana hanaovana rary izy ireo ary mivarotra ny vokatra, sady mamboly no mivarotra ny vokatry ny voly anana sy légioma koa izy ireo, ary farany ry zareo no manangona sy mivarotra indray avy eo ireo vokatry ny tantsaha hafa. Mahakasika ny fiompiana madinika indray, dia an’ny vehivavy irery ny fanapahan-kevitra na amidy na tsia ny biby. Izy ihany koa no mitantana ny fizarana ny vokatra na hohanina izany na amidy. Tsara marihina eto fa ireo izay niresaka taminay dia olona tsy tompon-tany.

Ingahy RAKOTOMALALA Grégoire, avy any Amparihivato dia Betsileo. Avy any Ambohimahasoa ny fihaviany ary manan-janaka 5. Tamin’ny taona 1975 no nahantongavany tao amin’y faritra araka ny notantarainy taminay. Efa nipetraka tany Ambaravaranala (Tsiroanomandidy) koa izy. Raha vao nanana fahafahana izy dia nividy tany ka misanda ho 4 Ha izao ny taniny ka tanety daholo. Manao voly hani-kotrana izy ary ny vola miditra isan-taona dia eo amin’ny 250 000 ariary eo ho eo ka tafiditra ao anatin’izany ny karaman’ireo mpiasany miisa 25 olona. Manana omby 10 izy ka ny 2 omby miasa, manana angadin’omby roa koa izy. Miompy kisoa 2 sy akoho amam-borona 30 isa eo ho eo. Hatramin’ny taona 2003, dia nahafa-po azy ny vokatra, ka indraindray tapitra amidiny daholo ary ividianany omby 2 na 3 isan-taona. Taorian’ny nandalovan’ireo rivo-doza Gafilo sy Elita anefa dia niova ny fandehan-javatra ka lasa niha-nikorosy fahana ny fiainany. Izy irery aloha hatramin’izao no fianankaviana hany mampisana zezik’omby eny an-tanety. Amin’ny ankapobeany, dia eo amin’ny 100 000 ariary isan-taona no vola alefan’izy ireo any Ambohimahasoa entina hiantohana ireo adidy amin’ny fomba netim-paharazana. Mpikambana ao amin’ny CECAM izy fa mbola mametraka vola fotsiny aloha hatramin’izao. Mbola tsy naka fampindramam-bola izy hatramin’izay. Mpikambana tao amin’ny fikambanana TARATRA miompy akoho manatody lava izy ka tokony hiara-miasa amin’ny PSDR saingy tsy tanteraka ilay tetik’asa. Miara miasa amin’ny fikambanana TANY MEVA izy amin’ny fambolena sy ny fambolen-kazo kininina «Eucalyptus ». Tsy mba mikarama an-tsaha izany mihitsy izy. Maniry izy ny mba hanana lela-vola kirakira ividianana tany any Analavory mba hanorenana trano. Azo ampanofaina ilay trano na ipetrahan’ireo zanany afahany manohy ny fianarany.

Ramatoa RAZAFINDRAMANANA Julienne dia avy any Ambatolampy. Notantarainy taminay fohifohy ny tantarany fa manana trano be izy any sady mbola tavela any ny 2 amin’ireo zanany 7 mianadahy ary mbola mifanerasera amin’ny fianankaviana any izy. Nanaraka ny vadiny izay nifindra-monina tamin’ny taona 1970 no nahatonga azy tao. Isan’ireo mpiasan’ny farim-pambolena ny vadiny tamin’izany. Manana trano izay tafiditra ao anatin’ny farim-pambolena ry zareo saingy any ivelan’ny faritra daholo kosa ireo tanety fambolena vary. Manana tany any ho any amin’ny 3 na 4 Ha izy ireo (efa misoratra amin’ny anarany), ka ny 2 Ha mahery anaovana voly hani-kotrana. Hohaniny kosa ny androantokon’ny vokatra ary amidiny ny ampahatelony. Izy mivady miaraka amin’ny zanany 3 ary mpanampy 2 no miara-mipetraka aminy. Ireo mpanampy ireo no miambina ireo omby 4 an’ny fianankaviana. Ankoatry ny vokatry ny tany, dia mividy sy mivarotra mena-boanjo izy ireo izay izy ihany no manamboatra izany. Maromaro ireo krizy izay niteraka olana ho azy ireo tao anatin’ny taona maromaro izay : tamin’ny taona 2004 dia nisy iray tamin’ireo zanany vavy tratran’ny aretin-tsaina ary tsy ohatry ny taloha intsony amin’izao. Nandany vola be izy ireo tamin’ny fanafodiny sady tsy maintsy namelona ireo zanany 5 ambiny. Tamin’ny taona 2005 indray dia voatery nivarotra omby izy ireo satria nisy maty tao amin’ny fianankaviany. Tamin’ny taona 2006 dia nisy fahatarana ny fiavian’ny orana ka nisy fiantraikany tamin’ny vokatra niakatra izany ary tena kely tokoa. Momba ny tetik’asa indray dia nividy trano iray tany Ambatolampy izy ireo hoan’ny zanany.   

Ireo nofinofy … 

Saika ny mponina rehetra dia naniry ny hisian’ny filaminana bebe kokoa ara-toekarena. Miovaova arakaraky ny sokajy kosa sy ny sehatr’asa sahany ny fahafahana mahatratra izany fiadanana izany. Hoan’ny sasany, dia ny fivarotana ireo vokatra amin’ny fatrany betsaka no eritreretiny, ny hanana omby miasa na omby vavy be ronono. Tian’izy ireo koa ny hananan’ireo zanany fianarana tsara. Ingahy RAVELOMAHARAVO sy ingahy RAKOTOMALALA Grégoire ary efa manam-bola mieritreritra ny hividy fiara. Kanefa, ireo olona tsotsotra manana filana ny hanana antona amin’ny fahampiana ara-tsakafo amin’ny alalan’ny famokarana na fambolena izany na fiompiana. Satria moa mila ny fanampianan’ireo zanany izy ireo amin’ny sehatr’asa sahaniny, dia toa tsy mahamaika azy ireo ny fampianarana ny zanany. 

Ireo izay tena sahirana moa dia nilaza taminay fa mahatsiaro tena ho voahilikilika ry zareo ary ahiana foana ny fiainany. Voatery lava ny fianankaviana hitady paik’ady entina miaina isan’andro na mivelombelona eny. Raha tsy efa mahita hohanina izy ireo tsy afaka mieritreritra ny ho aviny. Ambonin’izany, dia miankina be amin’ny fanampian’ny hafa foana izy ireo matetika, ary nampitainy taminay fa tsy dia azoazon’izy ireo loatra io toe-javatra io sady tsy dia afaka miantehatra loatra amin’izany izy. 
Ireo antoka goavana mpandresy… 

Maro ireo antoka sy hery ananan’ny any an-toerana : tany volkanika lonaka midadasika, hery afahana manovaova ny fambolena, fahafahana mamoaka maharitra ny vokatra any amin’ireo tsena roa akaiky (Analavory sy Ankadinondry), ny fahatongavan’ireo mpanangom-bokatra eo an-toerana, fisian’ireo heri-tsandry miasa ary ny fisian’ny mponina tanora. Na izany aza anefa dia tsy mitovy ny fiparitahan’ny harena. Ny dinidinika niarahana tamin’ny mponina sy ny fanadihadiana natao tamin’ireo sokajy no nahafahanay namaritra anton-javatra 3 izay mifampiankina mamaritra ireo fari-pahazoana ny fiadanana : ny tany, ny foko nihaviana ary ny vanim-potoana nifindra-monina tao amin’ny fiaraha-monina. Araka ny fahitan’ny DAMA Pierre azy dia, saika ireo Betsileo no tompon’ireo velaran-tany lehibe indrindra (8 -10 Ha isam-pianankaviana) izay avy amin’ny farim-pambolena taloha (saika mpiandraikitra tao amin’ny fitantanan-draharaha tamin’izany) raha nisy velarana midadasika maromaro ihany koa nozaraina tamin’ireo Antandroy (mpiasa tsotra, cf ny fomba fahazoana tany). Ireo Merina indray mifanohitra amin’izany, nisafidy ireo tany ivelan’ny farim-pambolena. Antony roa no nahatonga izany araky ny fahitan’ingahy RAZAFINDRAIBE Félix «na efa nanana tany talohan’izany izy ireo ary namidiny na nalaina an-keriny taminy na ihany koa naleon’ny mponina tsy niady tamin’ireo foko hafa hoan’ny tany izay voafetra ihany no azo alaina” Ingahy RALAIBOZAKA RAKOTOZANDRY nilaza fa ao anatin’ny fomba Betsileo sy Antandroy, ireo vehivavy misara-bady dia tsy mahazo anjara amin’ny tanin’ny vadiny. I DAMA Pierre indray dia manaiky fa lasa olana ara-tsosialy io toe-javatra io. Arak’izany dia nametraka fotoam-pandravonana fihavanana izy ireo mba itarihana ireo mpivady hikaroka marimaritra iraisana. Ankoatr’izay, ny 5% n’ireo vehivavy isan-tanàna dia saika tsy manam-bady nefa manan-janaka betsaka. Sady marefo no sahirana ireny fianankaviana tsy misy ray ireny, ary mazàna tsy manana tany na biby fiompy akory izy ireny. 

Soritsori-dalana vitsivitsy entina miala amin’ny fahantrana…. 

Satria moa tsy mahafa-po an’ireo mpamokatra ny vidim-bokatra apetrak’ireo mpanangom-bokatra dia nanolo-kevitra izahay ny hivondronan’izy ireo anaty fikambanana mba afahana manangana tranom-bokatra iombonana. Izany no atao dia ny mba ahafahan’izy ireo mitantana araka ny tokony ho izy ny vokatra. Ny tohana ara-teknika mitohy tsy tapaka sy maharitra eo amin’ny lafiny fambolena sy fiompiana dia tokony ho eritreretina ihany koa hoan’ny fitrandrahana sy fitantanana araka ny tokony ho izy ireo harena, tokony hapetraka ao an-toerana ihany ny fikambanan’ny mpamokatra mba afahan’izy ireo miaro ny tombotsoany, ny fampiroboroboana ny asa tanana (rary, sary sokitra, sns) koa dia tokony horaisina no sady ihany koa efa eritreretina ny famoahana ny vokatra. 

Ho famaranana ary 

Eto dia toloranay fisaorana manokana ny lehiben’ny faritra Itasy, ireo tompon’andraikitra teo anivon’ny kaominina Analavory, ny filohan’ny fokontany sy ireo mpiara miasa aminy tamin’ny fotoana natokany ho anay, isaoranay ihany koa ireo mponina, ao anatin’izany ireo vehivavy izay nampian-trano anay tamin’ny fandraisana mahafa-po, ny fahatokisana nomeny anay ary ny fotoana natokany ho anay. Nahafahanay nahafantatra kely ny fiaim-piaian’izy ireo sy ireo nofinofiny hananany ho avy tsaratsara kokoa izany

	NY MOMBAMOBA AN’ANKONABE

	Ny toetotrany amin’ny ankapobeny

 (toerana, mponina)
Velaran’ny tany isam-batan’olona: min.200m2, max. 15ha


	Faritra: Itasy

Distrika: Miarinarivo

Kaominina ambanivohitra: Analavory

FKT: Ankonabe (12 tanàna), 3000 ha

Isan’ny mponina tamin’ny 2004: 5471 olona, hakitroka : 173 olona/km ; 11%n’ny mponin’ny kaominina (faharoa amin’ny Fokontany 21) 

Foko misy: Merina : 18.33%, Antandroy : 47.65%, Betsileo : 33,30% Hafa : 0.70%

Fotodrafitr’asa : lalan-tany azo andehanana tsara. Sekoly ambaratonga voalohany aram-panjakana sy sekoly ambaratonga voalohany tsy miankina,  paompy fakana rano 09 (9 tanàna), trano fivavahana 10, tsena isan-kerin’andro 2 (Analavory 10 km, Ankadinondry 20 km)

Toe-tany : Volkanika, malalaka kokoa ny faritra ambany

Toetr’andro : mafana sady manorana (oct-avr),  maina sady mangatsiaka (mai-sept)

Nofon-tany : volkanika sady lonaka 



	Tantara (daty malaza)
	Taona 1930 : Fametrahana ny farim-pambolena Gohier ary fampidirana mpiasa Antandroy sy Betsileo (1 900 Ha)



	
	Taona 1978 : Maty i Gohier



	
	Taona 1980 : Fananana tany avy amin’ireo mpiasa 



	Fikambanana sy rafitra misy 


	Fiombonan’ireo fikambanana (FIFITAMIA), CECAM, GCV (sopitra iombonana), tily, pépinière villageoise, fikambanan’ny mpampiasa rano, fikambanan’ny mpamokatra masom-boly, fikambanan’ny ray aman-drenin’ny mpianatra (FRAM), fikambanam-behivavy, SEECALINE (fahampiana ara-tsakafo).

	Fety mahazatra 
	Famadihana,

Famoran-jaza 

	Asa fanao (mampidi-bola)
	Fambolena : voly hani-kotrana eny amin’ny toerana ambany sy tanety, voly fihinana (ao anatin’izany ny vary), voly ara-indostrialy sy ny voankazo (PCD);

Fiompiana: omby, kisoa, akoho

Hafa : fikaramana an-tsaha, fanofana na fisasahana 

	Fari-pianarana

	Sekoly ambaratonga fototra aram-panjakana sy tsy miankina;

Fari-pahalalana : 40% tsy mahay mamaky teny manoratra ; 31% no salan’isa ny zaza mianatra

Fampahalalam-baovao : radio ; vata fahita lavitra ; vidéo ; tsena ; fiangonana ; resaka mandeha



	Ny harena voajanahary 


	Lemaka volkanika, tanety, renirano

Fototr’olana : olana amin’ny fananan-tany



	Sehatra tsy miankina
	TSY MISY

	Hetaheta sy tetikasa
	Herin’aratra

Filaminana amin’ny fananan-tany

Fahazoana fitsaboana

CEG

Tohana ara-teknika

Vidim-bokatra tsaratsara kokoa 



	Fifindra-monina
	Miorina tsara ny mponina, miaraka amin’ny fifindra-monina sy mpifindra-monina voafetra ny isany 



	Fahasahiranana
	Voina :

Valan’aretina na hoan’ny olona na hoan’ny voly, rivo-doza, valala, 

Fironany : fizarazaran’ny tany (lova sy ny fifindra-monina), tsindry amin’ny fitombon’ny mponina



	Harena azo trandrahina
	Heri-tsandry miasa mbola tanora (52%)

Firoboroboan’ny seham-pamokarana faharoa sy fahatelo 

Fifamenoan’ny fambolena sy fiompiana tsara 

Fahalonahan’ny tany

	Soso-kevitra
	

	Fifandraisana 


	Ara-pianankaviana : Fifanampiana sy tohana ara-bola eo anivon’ny fianankaviana

Ara-piaraha-monina : Vali-tanana eo amin’ny fambolena, fahafatesana

Ara-panjakana : fitsipika anaty ny FKT ; quartier mobile ; komitin’ny fahasalamana, fikojakojana ny lalana

	Ireo olona nihaonana
	LALAOARINORO Andrianasolo (Ben’ny tanàna Analavory)

	
	RAMBOZAKA Perline

	
	RAZANAPAHATELOPOLO

	
	RATSIMBAZAFY Jean de Dieu

	
	RAVEROARISOA

	
	RATSIMBAZAFY Harifeno Emile

	
	RAZAFINDRAMANANA

	
	RAZAFINDRAKOTO Jean Chrysostome

	
	RAZAFINDRAVELO Marie Angèle

	
	FANAHISOA Julien

	
	FAMENOA

	
	TSIANTERA

	
	NDAPA Jacqueline

	
	RAKOTONIRINA Henri

	
	RAHARIMALALA Yvonne

	
	RALISOA Marcelline

	
	RAMARIA

	
	RAZAFINDRAVELO Marcelline

	
	RAKOTOARIMALALA Grégoire

	
	RAZANAKOTO Martin

	
	RAVELOMAHARAVO

	
	RAZAFINDRAMANANA Blandine

	
	BERAMANA

	
	VONITSEZO

	
	DAMA Pierre

	
	RAKOTOMALALA Raphaël

	
	RALAIBOZAKA Rakotozandry

	
	RATSIMBAZAFY Bernard

	
	EDMOND

	
	RAZAFINDRAIBE Félix


NY MAHANTRA, NY MANAN-KARENA, NY FISOKAJIANA NY MAHANTRA ARY NY TETI-KADY HIADIANA AMIN’NY FIAINANA 

AN’ ANKONABE

Fisokajiana ireo vondrona 

	Sokajy 1 : sahirana

	- tsy manana tany (farahafaratsiny misasaka)

	- tsy manana omby 

	- tsy manana trano 

	- miankina amin’ny fikaramana an-tsaha 

	- vitsy ny zaza afaka miasa 

	- tsy manana fitaovam-pambolena 

	- vidina daholo ny sakafo hohanina 

	- tsy manana fahazoana mitsabo 

	- ireo izay tsy mahavita mivarotra ny vokany 

	

	Sokajy  2 : antonontonony ny fahasahiranana

	- manana velarana tanety 

	- manana ialofana 

	- tsy manana omby 

	- mikarama an-tsaha na/sy manao ampahany na manofa tany 

	- tsy mahay mamaky teny sy manoratra 

	- mbola manofa tany ambon’izany 

	- afaka mividy vary 

	- afaka manantona CSB mitsabo tena 

	Sokajy  3 : manan-katao

	- manana tany betsaka (indrindra fa ny tanety)

	- manana omby mihoatry 30 

	- manana trano vita biriky 

	- afaka manakarama olona betsaka miasa 

	- afaka mivarotra ny vokatra rehetra 

	- afaka miahy ny fitsaboana any amin’ny CSB

	- manana kisoa sy akoho maro be 

	- manana fitaovam-pambolena (angadin’omby sy ragiragy) 


MARI-PITSARANA ny fahasamihafana ny mponina ao ANKONABE

	Ireo sahirana

	- ireo izay tsy manana tany hambolena (tanimbary sy tanety)

	- ireo izay tsy manana omby 

	- ireo izay tsy manam-bola mba ividianana omby sy tany azo ambolena 

	- ireo izay tsy manana fitaovam-pamokarana (sarety, angadin’omby, herse) 

	- ireo vehivavy maty vady sy ireo vehivavy renim-pianankaviana tsy manam-bady 

	- ireo izay manofa tany na manao ampahany miaraka amin’ireo izay manana tany 

	- ireo izay mikarama isan’andro 

	- ireo izay tsy manana fahafahana mivarotra ny vokany 

	- ireo izay tsy mahay mamaky teny sy manoratra 

	- ireo izay tsy afaka mandefa ny zanany any an-tsekoly 

	- ireo izay tsy manana trano 

	- ireo izay tsy afaka mividy vary 

	- ireo izay tsy mahavita mividy ireo zezika sy kojakojam-pamokarana 

	- ireo izay tsy mahavita mitsabo raha sendra aretina any amin’ny CSB 

	- ireo izay tsy manana fahaiza-manao eo amin’ny fambolena sy ny asa tanana 

	- ireo izay tsy mahay mitantana ny vokany 

	- ireo mpifindra-monina vao tonga 

	Manan-katao

	- ireo izay manana omby betsaka (> 30)

	- ireo izay manana velarana malalaka amin’ny tanimbary sy tanety 

	- ireo izay afaka manakarama mpiasa 

	- ireo izay mampanofa na manao ampahany ny sasany amin’ny taniny  

	- ireo izay tsy mividy vary mandritra ny taona sady manana amby 

	- ireo izay tsy andalovan’ny maitso ahitra 

	- ireo izay manana fahafahana mitsabo any amin’ny CSB raha sendra aretina 

	- ireo izay miadana ao an-trano (vidéo, fanaka, vata fahita lavitra,sns) 

	- ireo izay manana fitaovam-pamokarana (angadin’omby, herse, sarety) 


PAIK’ADY ENTINA MIATRIKA NY FIAINANA

	- Fikaramana an-tsaha 

	- Fanaovana sy varotra anana sy légioma 

	- Varotra ny vokatry ny voly hanikotrana 

	- Varotra omby 

	- Varotra kisoa 

	- Fampitomboana ny velara-tany volena (miakatra eny an-tampon’ny tanety izy ireo mamboly)

	- Fanofana tany

	- Fanaovana ampahany 

	- Fivarotana hani-masaka

	- Varotra ny vokatry ny asa tanana

	- Fahazoana findramam-bola (CECAM)

	- Fifanampiana eo anivon’ny fianankaviana sy ao anatin’ny foko 

	- Fisamborana vola amin’ny olona manana

	- Varotra voankazo 

	- Tsena kely fivarotana enta-madinika

	- Fiantoham-barotra

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

